
Shri Lalita Trishatyantaram

શ્રીલલિતાત્રિશત્યાન્તરમ્

શ્રીમતી શર્મદિશ્યાન્મે ગોમતી પરદેવતા ।
કામરાજશ્ચેદમીય સામરસ્યપરાયણઃ॥ ૧॥
મદનાનન્દનાથાય કરવૈ ગુરવે નમ ।
મોદિન્યમ્બાસમેતાય મોહાન્ધતમસચ્છિદે॥ ૨॥
નારાયણીજાનકીભ્યામમ્બાભ્યાં સહિતો મમ ।
નરસિંહાનન્દનાથો   જયતાત્ પરમો ગુરુઃ॥ ૩॥
મધુમત્યમ્બયોપેતઃ પરમેષ્ઠિગુરુર્મમ ।
મહાદેવાનન્દનાથો મઙ્ગલં  તનુતાત્ સદા॥ ૪॥
સારસ્વતો યત્કૃપયા મયાસ્વાદ્યોઽભવદ્ રસઃ ।
ગીર્વાણાનન્દનાથાય તસ્મૈ શ્રી ગુરવે નમઃ॥ ૫॥
વાગ્દેવતાવશિન્યાદ્યા વાચોયુક્તિં  દિશન્તુ મે ।
રહસ્યનામસાહસ્રં યાભિર્નિર્મિતમદ્ભુતમ્    ॥ ૬॥
ચક્રરાજનિવાસિન્યો દેવતા યાઃ સહસશઃ ।
મન્ત્રિણીદણ્ડિનીમુખ્યાસ્તાઃ પ્રસન્ના ભવન્તુ મે॥ ૭॥
ઉપાસકસમાજાય શ્રીવિદ્યાચારવેદિને ।
કુલધર્મૈકનિષ્ઠાય કુર્મહે વયમઞ્જલિમ્॥ ૮॥
વિદ્યાકાદ્યક્ષરાદ્યાનિ પથઙ્નામાનિ  વિંશતિઃ   ।
કામેશ્વરીપ્રસાદાર્થં કથ્યન્તે ગુર્વનુજ્ઞયા॥ ૯॥
ઇમં કામેશ્વરી નામ ત્રિશતીરચનોદ્યમમ્ ।
મામકં સફલીકુર્યાદેકઃ શ્રીગુર્વનુગ્રહિ॥ ૧૦॥
ૐ કકારશેખરાકારા કરુણામસૃણાશયા ।
કલ્યાણદાયિની કલ્યા કમલાસનસેવિતા॥ ૧૧॥

કલાપૂર્ણકલાનાથગર્વસર્વઙ્કષાનના ।
કરેણુરાજગમના કઞ્જનાભસહોદરી॥ ૧૨॥
કષ્ટતાશમની કાબુકણ્ઠી કણ્ઠીરવાસના ।
કલિકલ્મષનીહારહરિદશ્વકરચ્છટા॥ ૧૩॥
કટાક્ષદુરિતાભદ્રા કનકાચલવાસિની ।
કમ્રસ્મેરમુખામ્ભોજા કજ્જલાઞ્ચિતલોચના॥ ૧૪॥
કલિન્દનન્દિનીરોધસ્તમાલાસિતકૈશિકા ।
કવિત્વદાયિની કન્યાજનપૂજનહર્ષિતા  ॥ ૧૫॥
કપર્દિનિર્દયામર્દસહિષ્ણુકઠિનસ્તની   ।
એકારવિલસમ્પૂર્ત્તિરેણીશાબવિલોચના  ॥ ૧૬॥
એકદન્તપ્રસૂરેનઃપુઞ્જભઞ્જનકારિણી ।
એકપિઙ્ગાર્ચ્ચિતૈકાગ્રબુદ્ધિરેણાઙ્કશેખરા   ॥ ૧૭॥
એધમાનતનુચ્છાયશોણીકૃતદિગન્તરા ।
એજિતારિકુલૈકાન્તસપર્યાપરિતોષિતા॥ ૧૮॥
એતાવદિત્યપ્રમેયવૈભવૈકપતિવ્રતા ।
એકપત્ન્યેકવીરૈકૈશ્વર્યદૈકાન્તકોમલા॥ ૧૯॥
એકાકિન્યેકસિદ્ધાન્તિન્યેડમૂકકવિત્વદા ।
એકકાલોદિતાનેકવિકર્ત્તનશતદ્યુતિઃ॥ ૨૦॥
ઈકારમધ્યકુટૈકસ્વરૂપમુખપઙ્કજા ।
ઈર્ષાવિરહિતેશાનપ્રેયસીડ્યગુણાન્વિતા॥ ૨૧॥
ઈષત્કરપ્રપઞ્ચેહામૃગાદિભયનાશિની ।
ઈશાનશક્તિરીતિચ્છિદીશિત્રીહિતપૂરણી॥ ૨૨॥
ઈક્ષણશ્રીજિતોત્ફુલ્લશતપત્રેરિત્રશુતિઃ ।
ઈર્મતોદાપહન્ત્રીશચિત્તવ્યામોહદાયિની॥ ૨૩॥
ઈશ્વરાર્ધતનૂરીષદુન્મિષત્સ્મિતભાસુરા ।
ઈક્ષાસૃષ્ટજગદ્રાશિરીશિતાસિદ્ધિદેશ્વરી॥ ૨૪॥
ઈષિકાન્તસ્રવદ્દાનગજાગ્રેસરસૈનિકા ।
લકારવિલસદ્રૂપા લક્ષણાવૃત્તિબોધિતા॥ ૨૫॥

લમ્બમાનકચા લજ્જાશાલિની લકુચસ્તની ।
લતાવેષ્ટિતકાશ્લેષતોષિતાર્દ્ધેન્દુશેખરા॥ ૨૬॥
લવઙ્ગસૌરભોલ્લાસિવદના  લડ્ડુકપ્રિયા ।
લસદ્બિસપ્રસૂનાભલોચના લલનામણિઃ॥ ૨૭॥
લક્ષ્મીવલ્લભસંસેવ્યા લઘિષ્ટોપાસનાકમા ।
લયસ્થિત્યુદ્ભવાધ્યક્ષમૂર્ત્તિત્રિતયચોદિની  ॥ ૨૮॥
લલાટિકાલસદ્ભાલા લલાટેક્ષણવલ્લભા ।
લતામતલ્લિકાબાહુર્લઘિમાસિદ્ધિરૂપિણી॥ ૨૯॥
લક્ષકોટિજગજ્જાલશિક્ષારક્ષાવિધાયિની ।
લવશઃ ખણ્ડિતારાતિશરીરા લલિતામ્બિકા॥ ૩૦॥
હ્રીઙ્કારસ્ફુરદાકારા  હ્રીઙ્કારત્રયશાલિની  ।
હ્રીઙ્કારમન્ત્રતાત્પર્યપર્યાલોચિજનેષ્ટદા ॥ ૩૧॥
હ્રીઙ્કારમયપીઠસ્થા  હ્રીઙ્કારાનન્દકન્દલી  ।
હ્રીઙ્કારલક્ષ્યા  હ્રીઙ્કારબોધ્યા  હ્રીઙ્કારપૂજિતા ॥ ૩૨॥
હ્રીઙ્કારજપવલ્લોકશોકોન્મૂલનકારિણી  ।
હ્રીઙ્કારશક્તિહ્રીઙ્કારી   હ્રીઙ્કારમહિમાવહા ॥ ૩૩॥
હ્રીઙ્કારચૈતન્યમયી  હ્રીઙ્કારમયભૂષણા  ।
હ્રીઙ્કારાક્ષરજીવાતુર્હ્રીઙ્કારાભિન્નમાનસા  ॥ ૩૪॥
હ્રીઙ્કારસિદ્ધિમદ્ભક્તહૃદયૈકનિકેતના  ।
હ્રીઙ્કારભાવ્યા  હ્રીઙ્કારસેવ્યા  હ્રીઙ્કારસિદ્ધિદા ॥ ૩૫॥
હકારાદિમકૂટોદ્યન્મધ્યકાયા હસન્મુખી ।
હસ્તામ્બુજન્યસ્તશુકી હસ્તિમસ્તકસુસ્તની॥ ૩૬॥
હલાહલાશનાપાયપાલિતપ્રાણવલ્લભા ।
હરાક્ષિપ્લુષ્ટકન્દર્પસઞ્જીવનમહૌષધિઃ॥ ૩૭॥
હરિતાલસવર્ણાભા હલ્લકસ્રગલઙ્કૃતા ।
હરિનેત્રા હરિસ્તુત્યા હરિણાક્ષી હતાસુરા॥ ૩૮॥
હરિરાજસમારુઢા હરિણી હરિભાષિણી ।

હરિન્મણિગણોલ્લાસિકિરીટા હરિદમ્બરા॥ ૩૯॥
હરિદશ્વાયુતજ્યોતિર્હર્ષિતપ્રિયમાનસા   ।
હલિપ્રિયાપાનકણેઘાતઘૂર્ણિતલોચના  ॥ ૪૦॥
સકારઘટિતાકારા સચ્ચિદાનન્દરૂપિણી ।
સમાશ્રિતજનક્લેશસમુન્મૂલનકર્મઠા॥ ૪૧॥
સમસ્તતન્ત્રાતિશાયિસ્વત્રન્તા સમશેમુષી ।
સરસ્વતી સરોજાક્ષી સર્વલોકૈકનાયિકા॥ ૪૨॥
સકૃત્પ્રન્નજનતાસામ્રાજ્યસ્થાનદાયિની ।
સઙ્ગીતરસિકા  સઙ્ગરહિતા  સઙ્ગરોદ્ભટા ॥ ૪૩॥
સનન્દાદિમુનિસ્તોમમનસ્તલિમશાયિની ।
સન્તાનકુસુમોત્તંસા સન્દેહાસ્પદમધ્યમા॥ ૪૪॥
સઙ્કલ્પકલ્પિતાશેષજગતી સઙ્કટાપહા ।
સઙ્ક્રાન્તિપૂજ્યા  સઙ્ક્રન્દનાર્ચિતા    સદ્ગતિપ્રદા॥ ૪૫॥
કકારમધ્યાવયવા કનત્કનકમેખલા ।
કન્દર્પરથચાતુર્યધુરીણજઘનસ્થલા॥ ૪૬॥
કદમ્બવાટિનિલયા કપોલોલ્લાસિકુણ્ડલા ।
કલહંસગતિઃ કર્મફલદા કર્કશેતરા॥ ૪૭॥
કણ્ઠદઘ્નદયાપૂરા કળકણ્ઠસુભાષિણી ।
કલધૌતગલગ્રાહિકલેવરગલન્મહાઃ॥ ૪૮॥
કલઙ્કહીના કર્પૂરદિગ્ધાઙ્ગૂ  કણ્ટકાપહા ।
કન્ધરાશોભિમાઙ્ગલ્યસૂત્રા  કદનનાશિની॥ ૪૯॥
કઙ્કણાલઙ્કૃતભુજા કચ્છપીમધુરસ્વરા ।
કદલીકાણ્ડકમ્રોરુદ્વયા કલ્પાન્તસાક્ષિણી॥ ૫૦॥
હકારાભિવ્યક્તશક્તિર્હરિણાઙ્કાર્ભકાલિકા ।
હલાયુધાર્ચિતા   હર્ષદાયિની હરવલ્લભા॥ ૫૧॥
હવ્યવાહનશીતાંશુ હરિદશ્વવિલોચના ।
હવિસ્વીકારસન્તુષ્ટા હયવર્યોલ્લસચ્ચમૂઃ॥ ૫૨॥

4 sanskritdocuments.org



શ્રીલલિતાત્રિશત્યાન્તરમ્

હસિતાધઃકૃતસુધા હરિદ્રૌદનલોલુપા ।
હતભણ્ડાદિદૈતેયા હનુમત્સ્વામિસેવિતા॥ ૫૩॥
હરિચન્દનવાટસ્થા હન્તવ્યહનનોત્સુકા ।
હર્મ્યપ્રકાણ્ડનિલયા હતોદ્યચ્ચતુરાયુધા॥ ૫૪॥
હરિપ્રિયાહિતપ્રેમા હરિત્પતિવરપ્રદા ।
હવનોત્થાપિતા હસ્તિમુખશક્તિધરપ્રસૂઃ॥ ૫૫॥
લકારલસિતાકારા લલામરુચિરાલિકા ।
લલિતાપહૃતેશાનમાનસા લલિતાકૃતિઃ ॥ ૫૬॥
લઘુકૃત્રપ્રપન્નાર્ત્તિર્લબ્ધવર્ણજનાર્ચિતા     ।
લઙ્ઘિતાજ્ઞાર્ત્તિદા    લક્ષ્મીવાણીશચ્યાદિવન્દિતા॥ ૫૭॥
લગ્નકુઙ્કુમપઙ્કાઙ્ગા   લપનાધરિતામ્બુજા ।
લબ્ધદીક્ષૈકસુલભા લમ્ભિતૈશ્વર્યસેવકા॥ ૫૮॥
લલદ્ભ્રૂલતિકા લક્ષણોજ્જ્વલાઙ્ગી  લસદ્ગુણા ।
લપિતસ્ફારમાધુર્યનિર્ભર્ત્સિતસુધાઝરી  ॥ ૫૯॥
લક્ષ્મહીનસમગ્રેન્દુમુખી લયવિધાયિની ।
લક્ષ્યનિસ્સીમસૌન્દર્યવિગ્રહા લક્ષ્યવેધિની॥ ૬૦॥
હ્રીઙ્કારભાસુરાકારા  હ્રીઙ્કારમધુમાધુરી  ।
હ્રીઙ્કારબિમ્બારૂણિમા  હ્રીઙ્કારસુમસૌરભી ॥ ૬૧॥
હ્રીઙ્કારવાદ્યક્વણના  હ્રીઙ્કારપટહધ્વનિઃ  ।
હ્રીઙ્કારકોકિલકુહુર્હ્રીઙ્કારશુકરાજવાક્   ॥ ૬૨॥
હ્રીઙ્કારકેકિરાટ્કેકા  હ્રીઙ્કારગજગર્જના  ।
હ્રીઙ્કારતુરગ્રહ્રીપા   હ્રીઙ્કારકવિસાહિતી ॥ ૬૩॥
હ્રીઙ્કારનિસ્ત્રંશધરા  હ્રીઙ્કારેષ્વાસશિઞ્જિની  ।
હ્રીઙ્કારનિર્ઝરઝરી  હ્રીઙ્કારામ્બુધિવીચિકા ॥ ૬૪॥
હ્રીઙ્કારકેસરિસટા  હ્રીઙ્કારાશીવિષસ્ટા  ।
હ્રીઙ્કારદન્તીન્દ્રશુણ્ડા  હ્રીઙ્કારખગપક્ષતિઃ ॥ ૬૫॥
સકારાવયવાકારવ્યક્તીભૂતશિવા સતી ।
સત્યસ્વરૂપા સર્વાઙ્ગસુન્દરી  સકલેશ્વરી॥ ૬૬॥

lalitAtrishatyAntaram.pdf 5



શ્રીલલિતાત્રિશત્યાન્તરમ્

સદ્યસ્સિદ્ધિપ્રદા સર્વમઙ્ગલા  સદ્ગુણામ્બુધિઃ ।
સદાશિવમયોત્તુઙ્ગમઞ્ચોપરિનિષેદુષી ॥ ૬૭॥
સહસ્રશીર્ષવદનપાણિપાદવિલોચના ।
સમાજૈકસુગમા સમા સમજદુર્ગમા॥ ૬૮॥
સમાંસમીનાદરિણી સમાનાધિકવર્જિતા   ।
સમુદ્રાગાધહૃદયા સમુત્પાટિતપાતકા॥ ૬૯॥
સમૂલોન્મૂલિતામિત્રા સમુત્પાદિતવિષ્ટપા ।
સમુલ્લસચ્છક્તિકૂટકટ્યધોભાગશાલિની॥ ૭૦॥
કકારકલિતાકારા કકુદ્મદ્વાહનપ્રિયા ।
કક્ષ્યાનવકમધ્યસ્થા કઙ્કેલિકુસુમપ્રિયા॥ ૭૧॥
કબરીકાન્તિનિર્ધૂતનિબિરીસવલાહકા ।
કચ્છપપ્રપદા કદ્રુવન્દિતા કન્દુકસ્તની॥ ૭૨॥
કસ્તૂરીમકરીક્રમકપોલા કશ્મલાર્તિદા   ।
કલ્પાન્તભૈરવારબ્ધમહાતાણ્ડવસાક્ષિણી॥ ૭૩॥
કલ્હારદામરુચિરા કલાલાપા કલાવતી ।
કર્મકારીભવત્સર્વગીર્વાણા કવચાવૃતા॥ ૭૪॥
કર્ણજાહલસદ્વાલી કર્ણજિત્સમુપાસિતા ।
કપાલિપુણ્યલહરી કમનીયકલેવરા॥ ૭૫॥
લકારવિલસદ્રૂપા લક્ષ્મીપુત્રનિષેવિતા ।
લક્ષણીયવપુર્લક્ષ્મીર્લક્ષ્મીજાનિપ્રિયઙ્કરી॥ ૭૬॥
લબ્ધાદિમરસાનન્દયોગિમાનસહંસિકા ।
લક્ષ્મીવતી લક્ષ્મહીના લક્ષ્મીગૃહલસત્કરા॥ ૭૭॥
લલાટજિતબાલેન્દુર્લતિકાચારુવિગ્રહા ।
લમ્બાલકા લબ્ધવિદ્યા લોકશોકવિનાશિની॥ ૭૮॥
લલન્તિકાશોભમાના લહરીલોલચિલ્લિકા ।
લઙ્કાધિનાથનિધનસમર્થીકૃતરાઘવા॥ ૭૯॥
લસન્તી લલિતા લક્ષ્મીસહજાર્ભકશેખરા ।

લલન્મૌક્તિકચિન્તાકા લક્ષ્મીફલફલસ્તની॥ ૮૦॥
હ્રીઙ્કારપૂરિતાકારા  હ્રીઙ્કારાદ્વૈતરૂપિણી  ।
હ્રીઙ્કારકમલાર્કાભા  હ્રીઙ્કારકુમુદેન્દુભા ॥ ૮૧॥
હ્રીઙ્કારકેતનપટી  હ્રીઙ્કારમણિદીધિતિઃ  ।
હ્રીઙ્કારશલ્યશલલી  હ્રીઙ્કારફણિભુક્છિખા ॥ ૮૨॥
હ્રીઙ્કારમન્દુરાવામી  હ્રીઙ્કારબિલપન્નગી  ।
હ્રીઙ્કારવેદગાયત્રી  હ્રીઙ્કારકરસન્મણિઃ ॥ ૮૩॥
હ્રીઙ્કારક્ષણદાજ્યોત્સ્ના  હ્રીઙ્કારદિનસૂર્યભા  ।
હ્રીઙ્કારસિંહાસનેશી    હ્રીઙ્કારકુલપાલિકા ॥ ૮૪॥
હ્રીઙ્કારગુપ્તા  હ્રીઙ્કારલીના  હ્રીઙ્કારમધ્યગા  ।
હ્રીઙ્કારકારણાનન્દકૈવલ્યાદ્વૈતરૂપિણી ॥ ૮૫॥
ગુરુપાદસહાયેન મયા નામશત્રત્રયી ।
વિનિર્મિતા   જગન્માતુઃ પ્રસાદાય ભવત્વિયમ્॥ ૮૬॥
શ્રીકામેશ્વરકામેશીમુખનિસ્સૃતયા તયા ।
ત્રિશત્યા ત્રિશતીમેનાં તુલયેન્ન કદાચન॥ ૮૭॥
દ્વયોસ્તુલ્યેઽપિ તત્રાન્યાદૃશમસ્તિ હિ ।
અદૃષ્ટકશક્ત્યા માહાત્મ્યં મન્ત્રત્વાદન્યદુર્લભમ્॥ ૮૮॥
તુલ્યરૂપેઽપિ પુષ્પાદૌ કલ્પિતે શિલ્પકારિભિઃ ।
આવિર્ભવેત્ કથન્નામ સૌરભ્યં વાસ્તવે યથા॥ ૮૯॥
અતસ્તાદૃશોત્કૃષ્ટમાહાત્મ્યેન સ્તવેન કઃ ।
મન્નિબદ્ધમિમં લોકે તુલયેદાસ્તિકો જનઃ॥ ૯૦॥
તથાપિ શ્રીમહારાજ્ઞીનામાવલ્યાત્મકઃ સ્તવઃ ।
અભીષ્ટફલદાતા સ્યાત્ પઠિતૃણામયં ધ્રુવમ્॥ ૯૧॥
માતસ્ત્વદ્ભક્તિનુન્નેન કૃતાસ્તુતિરિયં મયા ।
સાવદ્યાસ્ત્વનવદ્યા વા સર્વથા ક્ષન્તુમર્હસિ॥ ૯૨॥
અર્પિતં   તદિદં સ્તોત્રં ત્વત્પાદામ્ભોજયોર્મયા ।
અપ્રમેયદયાસિન્ધો ત્વત્પ્રસાદો ભવેન્મયિ॥ ૯૩॥

જના નિન્દન્તુ જનનિ સ્તવમેનં સ્તુવન્તુ વા ।
યદિ પ્રસન્ના ભવતી કૃતાર્થસ્તાવતાસ્મ્યહમ્॥ ૯૪॥
સત્સમાજા સ્તોત્રમિદં ન નિન્દેયુઃ કથઞ્ચન ।
સમાજા યદિ નિન્દેયુઃ કિમનેનાસ્ય હીયતે॥ ૯૫॥
ભક્ત્યા સુદૃઢયા નિત્યં યે પઠેયુરિમં સ્તવમ્ ।
તેષામભીષ્ટસિદ્ધિઃ સ્યાત્ કૃપયા તે મહેશ્વરિ॥ ૯૬॥
પતિતોઽસ્મિ પદામ્ભોજે પરમેશ્વરિ તાવકે ।
યથા પ્રસીદસિ તથા વિધેયેસ્મિન્ વિધીયતામ્॥ ૯૭॥
અવલમ્બનમેકા ત્વં જગદમ્બ દૃઢં મમ ।
ન મુઞ્ચામિ ભવત્પાદૌ સમ્પત્સ્વપિ વિપત્સ્વપિ॥ ૯૮॥
ત્વામેકામેવ સેવેઽહં ન પરાનમરાનુમે ।
યસ્માદનિર્વિશેષં   રક્ષણીયાસ્ત્વયૈવ તે॥ ૯૯॥
અવસ્થાત્રિતયેપ્યસ્તુ ભવદ્ધ્યાનં ભવાનિ મે ।
અવિચ્છિન્નં ભવેદ્યેન શિવં મે સર્વમઙ્ગલે ॥ ૧૦૦॥
મહાત્રિપુરસુન્દર્યા સમેતઃ સ્તોતમમ્બયા ।
મહાદેવાનન્દનાથઃ કિમપ્યેતદ્ વિનિર્મમે॥ ૧૦૧॥
ઇતિ શ્રી કેરલવર્મણા વિરચિતં ત્રિશત્યન્તરં સમ્પૂર્ણમ્ ।

